विदुर
टिप्पणी – विदुरस्तीर्थयात्रायां मैत्रेयादात्मनो गतिम्। ज्ञात्वागाद्धास्तिनपुरं तयावाप्तविवित्सितः॥ यावतः कृतवान् प्रश्नान् क्षत्ता कौषारवाग्रतः। जातैकभक्तिगोविन्दे तेभ्यश्चोपरराम है॥ - भागवत 1.13.1-2
भागवत की जो कथा शुकदेव ने परीक्षित को सुनायी है, वह वही है जो मैत्रेय ने विदुर को सुनायी है। कथा का आरम्भ इस प्रकार होता है कि विदुर के परामर्श को दुर्योधन ने जब अस्वीकार कर दिया, तब विदुर हस्तिनापुर को त्यागकर तीर्थयात्रा के लिए निकल पडे। उनकी मैत्रेय से भेंट हुई और विदुर ने उनसे अनेक प्रश्न पूछे। लेकिन उपरिलिखित भागवत के श्लोक कह रहे हैं कि विदुर ने प्रश्न तो पूछ लिए, लेकिन उनका उत्तर नहीं सुन पाए, क्योंकि उनकी गोविन्द में एकभक्ति हो गई थी। यह कथन विदुर के शब्दार्थ को भी स्पष्ट करता है। विद् धातु ज्ञाने अर्थ में है। विद् के आधार पर ही विन्द शब्द बना है। सीता विन्द मुहूर्त्त में नष्ट हुई थी, अतः राम को वापस मिल गई थी। विदुर शब्द में विन्द निहित है। इसके अतिरिक्त विदुर शब्द में बिन्दु भी निहित हो सकता है। व्यास, विस्तीर्ण व्यक्तित्व ने जब दासी के साथ समागम किया, तब विदुर उत्पन्न हुए। राधा गुप्ता के अनुसार दासी हमारी बुद्धि है जो अन्य विकारों की दासी बनी हुई है। इससे कोई व्यास व्यक्तित्व तो उत्पन्न होने से रहा, बिन्दु चेतना वाला व्यक्तित्व ही जन्म ले सकता है। विदुर की यह विशेषता है कि जब भी पाण्डवों पर कोई संकट होता है, विदुर उसका पूर्वाभास दे देते हैं। इसीलिए उनका नाम क्षत्ता/क्षत्त्रा, क्षत से रक्षा करने वाला है। विन्द से अगली स्थिति गोविन्द की हो सकती है।

विदुर के संदर्भ में मैत्रेय का अर्थ जानना भी उपयुक्त होगा। छान्दोग्य उपनिषद 1.12.1 में ग्लाव मैत्रेय का नाम आया है जो भूखे कुत्तों को अन्न देने वाला साम गान जानता है। ग्लाव का अर्थ ग्राव लिया जा सकता है, सोम कूटने, सोम को शुद्ध करने के पत्थर। डा. फतहसिंह के शब्दों में ग्री विज्ञानमय कोश की वाक् को कहते हैं। अतः यह कहा जा सकता है कि ग्लाव मैत्रेय का विज्ञानमय कोश पर अधिकार है। दूसरी ओर, विदुर की चेतना केवल बिन्दु मात्र है, कभी-कभी सत्य को पकड लेती है।
